
1. DENIS DIDEROT (1746): Z E R   D E R I T Z O Z U? 

Egun batean, gizon batek lurralde ezezagun bateko ibaiertzean botata aurkitu zuen bere burua. 

Itxura eta adin guztietako gizon-emakumeak bizi ziren lurralde hartan. Eta harrigarriak 

iruditzen zitzaizkion gauzei begiratu eta gero, inguruan zuen herritarren multzoan hasi zen 

bilatzen hango legeak eta ohiturak azaldu ziezazkiokeen baten bat, toki hura gustukoa zuelako 

eta han bizitzeko gogoa piztu zitzaiolako. Urrutian, solasean ari ziren hiru agure bizardun ikusi 

zituen. Haiengana inguratu zen.  

– Esango al zenidakete, jaunak, —esan zien— non nagoen eta norenak diren eskualde 

hauek? Lur hauetan ikusten dudan laborantzaren ordenaren eta zuhurtziaren parekoak 

badira hemengo bizilagunen ohiturak, seinale printzerik onenak eta handienak 

gobernatzen zaituztela. 

– Zure jakin-mina asetzea baino errazagorik ez dago — erantzun zion arrotzari agure 

horietako batek —; ibaiaren bestaldean bizi den Jeinu Ongilearen Estatuetan zaude. 

Hark agindu du zu alde honetara botatzea, zure iritzia kontuan izan gabe. Jendea 

zoriontsu egiteko mania dauka, eta horrexegatik hondoratzen ditu arrotzak ibaian. 

Itotzen ez direnak bere babespean hartzen ditu, eta, aldi batez, gorde egiten ditu zuk 

arrazoi osoz miresten duzun herrialde honetan. Gu hirurok gara haren ministroak; haren 

borondatearen berri emateko ardura dugu, baita hark ezartzen dituen legeak 

betearazteko ere, gero zigorrak eta sariak banatzeko. 

– Baina, jaunak, herrialde hau honen ederra izanik, zergatik ez da hura hemen bizi? Zer 

zeregin dauka ibaiaren bestaldean? 

– Guk haren ordez jarduten dugunez — erantzun zuen agureak —, libre da ez agertzeko, 

hark inspiratzen baikaitu. Baina Estatuotan zoriontsu bizitzeko Jeinuak ezarritako 

baldintzak erakutsi behar zaizkizu... 

– Baldintzak? —errepikatu zuen arrotzak— Ez al didazue esan, bada, haren borondatez 

nagoela hemen, eta ez dagoela nire esku hemen ez egotea? 

– Egia da — erantzun zuen agureak. 

– Orduan zentzugabekeria da niri baldintzak ezartzea —esan zuen arrotzak—, ni ez 

banaiz horiek onartzeko edo errefusatzeko libre... 



– Zu ez zarela libre? — errepikatu zuen agureak — Hori gezurtzarra! Libra zaitez azkar 

oker horretatik! 

– Utziozu hizketan — gaineratu zuen beste agureetako batek, ahapeka —, eta kontuz, 

gero, askatasunean sinestearekin, Jeinuaren onberatasun handia mindu nahi ez baduzu.   

– Inondik inora ez, jauna —jarraitu zuen lehenengoak, umil eta losintxari—; aurrera 

jarraitu baino lehen, jakin behar duzu niri monsinore esaten didatela, horrela agindu 

baitu Jeinu Ongileak. Eta haren aginduak bete daitezen nago. Eskualde osoan gizon 

bakar bat baino ez dago gu hiruron gainetik, Jeinu agintariak zerbitzarien zerbitzari 

izendatu duena, Jeinu agintaria berdin zalea eta zuhurra baita, eta ez du sekula bere 

epaiketetan huts egiten. 

Arrotzak ez zekien zer pentsatu gizon zentzudun, itxuroso eta ohoretsu haiek odol hotzean 

esaten zituzten bitxikeriak entzutean. Solasean ari zirela, garrasiekin nahasiriko zarata handia 

entzun zuten; min-garrasiak ziren batzuk, poz-algarak beste batzuk. Arrotzak, harriduraz eta 

jakin-minez, horren galdea egin zuen.  

– Kontua da — erantzun zuen hirugarren agureak — noizean behin Jeinuak, bere 

mendekoen pazientzia eta bereganako konfiantza frogatzeko, baimena ematen duela 

haiek jipoitzeko konortea galarazteraino, haren onberatasuna, errukia eta justizia 

aitortzen duten bitartean. Ohore hori haren kuttunei bakarrik dagokie. Baina horrek ez 

du esan nahi gainerako guztiak beharturik ez daudenik hura hutsik gabea dela sinestera, 

zeren denak baitaude konprometituta lehen loaldian egin zuten zinaz geroztik. 

– Nolatan, monsinore? Lotan egiten al da zin zuen herrialdean? —esan zuen arrotzak, 

garrasika. 

– Hori da araua — erantzun zuen agureak —, eta zeuk ere beste horrenbeste egin 

zenuen ibaiertz honetara iritsi zinenean. 

– Nik? Zin egin dut nik ala? — jarraitu zuen arrotzak — Nahiago hil horren berri baneuka. 

– Zu ez zara besteak baino gutxiago konprometitu —errepikatu zuen ministroak—. 

Hona, bada, nola gertatu zen zu uharte honetako herritartzat hartua izateko ezinbesteko 

zeremonia hori. Gure eskualdera arrotz bat iritsi dela jakinarazten zaigunean, hari 

ongietorria ematera joaten gatzaizkio. Gero, gure legeak, ohiturak eta usadioak ustez 

sakon ezagutzen dituzten bi herritar aukeratzen dira, ausaz. Zutik ipintzen dira 



arrotzaren alde banatan. Etorri berriari, lurrean etzanda eta lo dagoen bitartean, galdetu 

egiten zaio, eta irakatsi egiten zaizkio uharteko herritartzat onartua izateko baldintzak. 

Eta, arrotzaren izenean, bi herritarrek egiten dute zin bera: bizialdi osoan herrialdeko 

legeekin eta sinesmenekin bat egingo duela. 

– Niri adarra jo nahian zabiltzate zuek —erantzun zuen arrotzak, haserre—. Eta zer 

konpromiso hartu omen dut? Jakiterik badago? 

– Bada, besteak beste — esan zuen agureak —, sinestea Jeinuak hiru buru dituela, eta 

espiritu bakar batek suspertzen dituela hiru buru horiek; justiziaz eta onberatasunez 

betea dela, bere mendekoak maite dituelako eta ez dituelako inoiz zorigaiztoko egiten, 

haien hobe beharrez ez bada, edo haien hutsegiteagatik edo besteen hutsegiteagatik ez 

bada; bere bihotzak ez dituela pasioak onartzen; adierazten duen haserrea ez dagokiola 

berari; sentitzen duen pena ere ez, ezta erakusten duen plazera ere, haren arima hain 

dago perfekzioaren gorenean, ezen itxuraz bakarrik hunkitzen baita, eta hori hitz egiteko 

moduagatik. Horretaz gainera, honako hamabi liburuotan dituzu laburtuta in-folio 

gainerako betebeharrak; bihotzez ikasiko dituzu zeure kasa; baina jakin behar duzu 

hitzen bat oker interpretatzen baduzu, zureak egin duela, errukirik gabe.   

Horren serio esandako zentzugabekeria horiek pentsarazi zioten arrotzari, une batez, agureak 

pitzatuta zeudela edo, beharbada, bera; orduan, alde egin zuen haiengandik, eta hirian 

barrenean ibili zen paseatzen, baina gauza bera esan zioten beste pertsona guztiek.  

Uharte hartatik ateratzeko ezintasuna zela eta, besteek bezalaxe jokatzeko erabakia hartu 

zuen arrotzak, nahiz, bere barnean, esandakoak ezin zituen sinetsi.  

Egun batean, ibilaldi luze bat egin ostean, nekatuta, ibaiertzeko ohol baten gainean eseri eta 

bere ametsezko fantasietan murgildu zen. Hala, ez zen konturatu oholtzak eramanda abiatzen 

ari zela ibaiaren bestaldera, harik eta bestaldera iritsi zen arte. 

– Alajaina — esan zuen —, azkenean ikusiko dut jeinu berezi hori. Eta haren bila hasi 

zen. Uharteko bazter guztiak miatu ondoren aurkitu zuen; edo, hobeki esanda, ez zuen 

aurkitu; izan ere, bidaien historiari buruz ezagutza sakona dudan arren, ezingo nuke ezer 

positiborik esan horren gainean. Baina aurkitu bazuen, honela mintzatuko zitzaion, 

dudarik gabe: 



– Jeinu jauna, ibaiaren bestaldean zutaz zer esaten den bazeneki, nik uste barrez 

lehertuko zinatekeela. Are gehiago, niregatik egin omen duzun horretatik guztitik hitz 

bat bera ere sinetsi nahi izan ez arren, eta zure existentziaz duda egin badut ere, ez da 

nire errua izan. Hain izan da barregarria nola kontatu didaten hori guztia, ezen ezin izan 

baitut nire aldetik fede apur bat ere jarri. 

Jeinuak irribarre egingo zuen, seguru aski, arrotzaren argitasunaz, eta erantzungo zion ahots 

dotore eta trufariz: 

– Bost axola niri, ene lagun, zuk eta zure parekoek nire existentzian sinestea edo ez 

sinestea. Gainerakoan, lasai. Lurralde horietan barrenean bizi eta ibili bazara, ez da ez 

zure onerako ez zure txarrerako izan. Zuri egokitu zaizun bidean behin aurkituz gero, 

nahitaez sartu behar da herrialde horretan, bideak ez baitu beste inora eramaten. 

Beharrezkotasun berberarengatik ekarri zaitu urak honaino. Gauza eder askoak esan 

niezazkizuke horri guztiari buruz —gaineratuko zuen—, baina jakin ezazu, ene haurra, 

badudala mukizu bati erakutsi baino zeregin garrantzitsuagorik. Zoaz, bada, nahi duzun 

lekura bizitzera, eta utz nazazu bakean denborak eta beharrezkotasunak berriro 

horrelakorik erabaki arte. Agur. 

Arrotzak, alde egitean, esango zuen bere artean: «Banekien nik ibaiertz honetan jeinurik 

izatekotan, ona eta barkabera izango zela, eta ez genuela izango zer argiturik elkarren artean. 

Edonola ere, huts egin nahi ez bada, ez dago egiazalea izatea bezalakorik». 

Z E R   D E R I T Z O Z U? 

  



2. DENIS DIDEROT (1770): DENIS KODEA  

Bere estatuetan arnasa hartzen duen orori 

Ematen omen dio subiranoak legea. 

Guztiz kontrakoa gertatzen da nire inperioan: 

Subjektuak gobernatzen du bere erregea. 

 

Erreinatzeko banandu, goiburua zaharra da; 

Tirano batena izan zen, eta nirea ez da. 

Zuek batzea da nire desira, askatasuna maite dut. 

Eta desirarik baldin badut 

Nork berea betetzea da. 

 

Nire gortea osatzen duzuen lagun horiek 

Egiozue omenaldia ardoaren jainkoari; 

Egiozue omenaldia maitasunaren jainkoari, 

Maitatu eta edan, txandaka: 

Edan luzeago maitatzeko. 

Entzun ditzadan, desiraren arabera, 

Alaitasunaren algaren arabera, 

Samurtasunaren ahots gozoaren arabera, 

Kristalaren talka eta hasperenaren hotsa. 

 



Nire kodearen frontispizioan 

Idatzita dago: Izan hadi zoriontsu hire modura 

Hori baita gure plazeraren ona. 

 

Mila zazpiehun eta hirurogeita hamargarren urtean, 

Petit Carrousel-eko Marsan patioan, 

Emakume atsegin baten ondoan 

Eserita: 

Bihotza biluzik esku artean,  

Ukondoak mahai gainean, 

Izenpetuta:  

DENIS, lursailik eta jauregirik gabe, 

Errege pastelaren graziaz. 

  



3. DENIS DIDEROT (1771): 

DENISEK, BABAREN ERREGEAK, IDATZIRIKO ERREGETZAREN ZAILTASUNEI 

BURUZKO ERESI-RONDOA  

Errege izatean, heldu behar hamaika konturi: 

Bizilagun jeloskorrei, armategiak hornitzeari, 

Jende zakarrari, konplotak aurreikusteari, 

Lanei bakealdian, borrokaldian arriskuei. 

Alajaina, nik uste apenas dibertitzen dela 

Errege izatean. 

 

Errege guztiz ona; zeren, errege izatetik,  

Gizagaixo den aldetik, nahikoa gustatzen baitzait ofizioa. 

Saiatu naiz horretan egun oso batez. 

Egun horretan otordu ederra egin nuen; 

Barre, edan egin nuen, dena ongi joan zen. 

Zeren Jainko babeslea baita, 

Berarengatik egiten baita dena zalantzan jarri gabe, 

Errege izatean. 

 

Benetako gortesauak izan nituen; 

Ametsetan ekintza gogoangarriak egin nituen; 

Ospetsua esnatzean, unibertsoa betetzen nuen. 



Egia esateko, legeak egin nituen, baita bertsotan egin ere. 

Bertso txarretan. Nork esan dizu kontrakoa? 

 

Markes bati,  

Gustu finekoari, 

Txarrak iruditu zitzaizkion, ni atsekabetu gabe. 

Askatasuna gal zezakeen egiazaletasun horren ordainean 

Beste Denis baten agintepean. 

Ordain dakioke jende zintzoari modu onean 

Errege izatean. 

 

Niretzat, ez nuen ezer egin, on hutsa bainaiz. 

Zure ustez, zergatik haserretu beharko dut? 

Erregeren bertsoa eta prosa dira txarrak eskuarki, 

Hori bekatu larria ez da; 

Egin daitekeen gutxienekoa da 

Errege izatean. 

  



4. DENIS DIDEROT (1771): 

BERTSOAK BITAN JARRAIAN BABAREN ERREGEA IZAN ONDOREN  

Bitan jarraian koroa lapurtzea 

Talentuei, espiritu argiari, edertasunari, 

Tentelkeria-seinalea da, 

Patua, barkatuko ez dizudana, 

Bitan jarraian. 

 

Hitz egin ezazu! Zer esango duzu zure aukera desenkusatzeko? 

Mundua mundu denez geroztik 

Marokotik Parisera, Paristik Golconde-ra, 

Bata bestearen atzetik, erregeren segida zoroak 

Gobernatu duela makina biribila, 

Ehun aldiz jarraian. 

 

Ongi da; onartuko dut mundu ergel honetan 

Kaskezur murriztuak, buru akastunak 

Milaka ugaritzen direnean buru argi baterako 

Beharrezkoa izan dela estalki sakratua 

Zure zalantzazko eskutik erortzean 

Burmuintxo bat aurkitzea 

Ehun aldiz jarraian 



 

Alabaina, areopago batean 

Non sexu batak zein besteak berdin egingo bailuke 

Bertute-bilduma arraroen eskaintza, 

Eta bertan, batere juzgamenik izan gabe,  

Koroa jakintsu bati eskain zeniezaioke  

Eta, hala, gure txaloak irabazi, 

Zuk, bilatuko bazenu han, ausaz,  

Legokeen buru eskas bakarra, 

Orduan ohartarazi behar zaitut, txistuka hasiko zaizkizu! 

Alde guztietatik entzungo da: 

«O, Patua! Basapiztia baino ez zara!» 

Paristik Châlons-era horixe entzungo da, 

Eta zure faboritoa gorrituko da 

Hamar aldiz, hogei aldiz, ehun aldiz jarraian. 

  



5. DENIS DIDEROT (1772): 

ELEUTEROMANOAK, EDO ASKATASUNZALE KARTSUAK  

ESTROFA 

Botere gorena onartuta 

Baten bat bere buruarekin hordirik 

Harrotu daiteke, Tito bezala 

Diademaren pozoiak 

Ez dituelako bere bertuteak aldatuko. 

Nik ez dut, ordea, konfiantzarik 

Handiuste ausarta ez baita ezertaz harritzen. 

Jakin badakit nik, eskarmentuz, 

Guztiahaldunak gutxitan nahi izan duela ongia. 

Nire balio urriaren kontzientziak argiturik, 

Sinesten dut; eta beldur naiz 

Nire eskuetan, zorteak edo aukerak utzita, 

Botere osoa zorigaitzez gordetzeak 

Ez ote duen bilakatuko ongizatez beteriko gizasemea 

Gizaki dohakabe. 

 

ANTISTROFA 

A! Antzinaroko agure baten ikasle apala, 

Hobe babaren usadioa 



debekatzen duen aginduari jarraitzea. 

Pitagoras jakintsuaren berokia jantzirik, 

Utzi egiten diot nire pastel zatia 

Sabel hobeaz eta arima duinagoaz 

Horniturik dagoen horri, egun hori iristean 

Bihotzerrearen eta erregetzaren beldur ez denari. 

 

EPODOA 

Min sor bat, gorroto sakon bat 

Txandakatzen dira nire bihotza nahasiz, 

Ikusten ditudanean 

Boterea doilorkerian eta izuan oinarritzen duten bidelapur horiek 

Munduaren patua eta zorigaitza gobernatzen. 

Eta ni, tiranoen arteko bat izango naiz! Ni? 

Nire doinu bortitzek herioaren magalera 

Jaisterik izan balute 

Brutoren arbasoei entzutera joko lukete! 

Eta zuk sentituko dituzu, Scevola eskuzabal horrek, 

Zure beso azkendutik hautsa berpizten. 

Ken diezadatela xingola hau! 

Marko Aurelio baten buru gainean 

Aintzak emandako distira izan bazuen behin, 



Azkenik gabeko lotsaz orbandu zen ehun bider 

Kaligula baten buru gainean. 

 

ESTROFA 

Urratu behar al da, azkenik, 

Egia estali duen hodeia, 

Eta gizatasunaren irudi triste eta beldurgarria erakutsi 

Beraren zorigaitzaren autore ergelei? 

Bai, horretarako ausardia izango dut nik. 

Nahi nuke, zapaltzaile ahul hori, zure eldarnioa laidotu. 

Egunez, izua jarriko dut zure ondoan; 

Ezinikusia eskainiko dizute zure igarobidean zehar. 

Eta gauez, nahasita, jazarrita, 

Zure esklaboa, bere zorigaitzak ahituta, 

Atseden aringarrian murgiltzen denean, 

Ikusiko dituzu matxinada, ukabil odoltsuak 

Oheburuan aizkorak astintzen. 

 

ANTISTROFA 

Horra hor haren begiradaren haserrea! 

Hura da, burdina mehatxatzailea. 

Nire ahotik botatako hatsak 



Hotz izoztua darama zure bihotzera. 

 

EPODOA 

Iratzarri, enbataren magalean zaude-eta lo; 

Iratzarri, jaso burua; 

Entzun, eta konturatuko zara zure konturik txikienaz ere, 

Ez inguratzen zaituen guardiak, 

Ez zuri dagokizun derrigorrezko omenaldiak 

Ezin izan dute proiektua deuseztatu. 

 

ESTROFA 

Naturaren haurrak gorrotatzen du esklabotza; 

Autoritate ororen etsaia 

Uztarriak haserrarazten du, loturak sumintzen. 

Askatasuna da haren desira; Askatasuna, haren garrasia. 

Gizarte-harremanak mespretxatuz, 

Bere lehengo ondasunak eskatzen ditu ezkutuan. 

Ohiturek eta usadioek 

Ongi estaltzen dute haren basatasuna; 

Adeitasun hipokrita batek, 

Kaiolan loturiko tigre baten zalutasunak 

Ez dute, inola ere ez, 



Jakintsuaren begia engainatzen. 

Eta hiriko harresietatik begira 

Ezagutzen du basatia, 

Lotzen duten burdinetatik askatu nahian. 

 

ANTISTROFA 

Esklabo egin dute, baina ez mendean hartu. 

Fisonomia-aztarna bat, 

Duintasun-arrasto bat 

Geratu dira haren bihotzean, haren kopeta gainean. 

Hamaika bider tirania, 

Urduri segurtasuna non aurkituko, 

Zurbildu egin da haren begi haserrearen tximistapean. 

 

EPODOA 

Orduan balantza egiten du tronuak. 

Herri-haserrearen despota ergelak, 

Izututa, dardarez, galduta 

Ezagutzen du itunaren banitatearen handia. 

 

ESTROFA 

Erantzun ezazue, subirano horiek: nork idatzi du itun hori? 



Nork sinatu? Nork izenpetu? 

Zer basotan, zer zulotan jaso da akta? 

Noren eskuak idatzi du? 

Harri edo azal gainean grabatu dute? 

Nork mantentzen du, justiziak ala indarrak? 

Zuzenbidez, egitez, galarazia dago. 

 

ANTISTROFA 

Lehengo denborak, adin guztiak dira lekuko: 

Gizakiak ez du sekula bere eskubideak benetan sakrifikatu 

Zerbitzu publikorako. 

Bihotzez ausartuko balitz 

Bat-batean mintzairaz aldatzen den ahotsari bakarrik entzuten, 

Hark esango liguke, basozainak bezala: 

«Naturak ez du ez zerbitzaririk ez nagusirik sortu; 

Nik ez dut ez eman ez jaso legerik». 

Eta, erregeak itotzeko sokaren faltan, 

Haren eskuek txirikordatuko lituzkete apaizaren erraiak. 

 

EPODOA 

Zurbildu zara, esklabo ankerra! Buztinez eginiko gizasemea, 

Zer itsutasunek atxiki zaitu 



bi tigre lotuen interes komunei? 

Eginak al gara basatiak, kateatuak izateko? 

Hauxe une gozoa musa harro batentzat! 

Gizaki libreak, zure etsaiak, 

Bere arimaren indarra erakutsi dizu; 

O, mende guztietako adia den miseriaren luzea 

sortu duzuen artisau anker horiek! 

Hark ikusi egiten zaituzte, 

Barre egiten du sumindura hutsalez: 

Hura pozik dago zu ikaraz bazaude. 

 

ESTROFA 

Arraza burugabe batek, aspalditik eta nahikoa, 

Ezin konta daitezkeen bere delituez 

Elikatu du nire pentsamendua. 

Tirano horiek, erretira zaitezte! Hurbildu, jolasak eta irriak! 

Ardoak koroatu dezala nire edalontzia; 

Panpanoa edo hontza-hostoa korapila daitezela nire ile urdinetan; 

Nire espiritua eldarnio gozoz berotzen sentitzen dut. 

Arin! Eman diezadatela lira bat. 

Anakreonteren Musa, zure tripodean eserita, 

Erregeen zetroa oin azpian, 



Beste inperio bat kantatu nahi dut. 

 

ANTISTROFA 

Edertasunaren inperioa da; 

Zentzumen orok, denak ezagutzen du haren subiranotasuna. 

Hark gobernatzen du arnasa hartzen duen oro. 

Harentzat, basakeria alde batera utzirik, hasperen  

Egiten du hotentoteak basoetan barrenean. 

Zoriak inoiz haren ondoan jartzen nauenean 

Nik begietsi eta miretsi egiten dut. 

Nire bihotza, gazteagoa izatera, taupadaka hasiko zen. 

 

EPODOA 

Baina orain, adinaren izotzak nire zentzumenen sua 

Moteldu duen honetan, 

Aurreztu egiten dut nire omenaldia. 

Ontasuna, bertutea, edertasuna, talentuak 

Nire gorazarrearen partaide egin dira. 

 

ESTROFA 

Ontasuna, atsegin duena agortzea edo bertan behera uztea 

Zorigaitzak isurarazten dizkidan malkoak. 



 

ANTISTROFA 

Edertasuna, zeruetako dohaina, oraindik ere, inoiz, 

Nire arima sentibera sentimendu zoragarrienaz betetzen duena. 

 

EPODOA 

Talentua, jainkoen ikaslea; 

Dela naturaren estalkia kentzea, dela arnas hartzen eragiten diola 

Edo marmolari edo oihalari; 

Bere kantu harmoniatsuei esker, nire espiritua mirari xarmagarriz bete, 

Nahigabetu egiten du nire bihotza, liluratu nire belarriak. 

 

ESTROFA 

Bertutea, zoriaren autoritateari aurre eginez, 

Onartu egiten duena bere hautaketa, aldekoa nahiz kontrakoa, 

Lasaitasuna galdu gabe: 

Oparotasunean apala, 

Ezbeharretan handia. 

 

ANTISTROFA 

Herri beldurti eta arin bateko 

Gidari gisa aukeratzen duenak 



jasan dezake, Aristidesen modura, 

aldi bateko mespretxua. 

Baina gizaki onen eta gizaki gaiztoen bizialdia 

Mugatu duen patuak 

Haren azken uneak ezartzen dituenean, 

Atenas osoa larritzen da; 

Begi guztietatik isurtzen dira malkoak, 

Aita komun baten seme-alaben malkoak. 

 

EPODOA 

Hil ondorengo denbora luzean gurtzen dira haren errautsak; 

Hil ondorengo denbora luzean ohoratu haren justizia. 

Agurearen solasaldia, gazteen irakasbidea. 

 

ESTROFA 

Aristides jada ez dago; baina haren oroitzapenak 

Gizakion historian dirau; 

Eta belarrak berak ere, landareak berdetzen diren garaian, 

Ezin du 

Haren hilobira doan bidea estali. 

 

 



ANTISTROFA 

Ohoreez, tituluez, arbasoez, 

Nobleziaren armarriez, 

Aberatsen gurdi distiratsuez, 

Harrotu daitezela gorte bekaiztian, Parisen; 

Utz diezaiogun tentelkeria arrunkeriari. 

Ontasuna, bertutea, edertasuna, talentuak, 

Guretzat izango dira, gustu ziurrago batek argiturik 

Lurrean diren handitasun bakarrak, 

Haien araberako mailaketa da duina, 

Gainerakoa kimera hutsa baino ez da. 

 

EPODOA 

Odol beretik sortuok, aita bereko semeok 

Ahaztu dezagun gaur desberdintasun oro. 

Naigeon, izan zaitez ene lagun; Sedaine, izan nire anaia. 

Erabaki dezagun gure arteko lehia 

Bere artzaintsa ongien laztantzen, haren mesedeak preziatzen 

eta haren osasunez edaten jakingo duenaren alde. 


